
245 hitz
Itoizko urtegia 

Egun berean zazpi burrunba handi entzun dira urtegiaren inguruan

 
ERREDAKZIOA - IRUÑEA 

Lurrikaren ondotik, burrunbak. Zazpi burrunba handi entzun dira asteon, egun berean, hilaren 3an, Itoizko urtegiaren inguruan. Halaxe salatu du Itoizko Koordinakundeak. Taldeko kideak oso kezkatuta daude gertatzen ari denarekin, eta, ondorioz, urtegiaren proiektua behin betiko bazter utz dezala eskatu diete Espainiako Ingurumen Ministerioari eta Ebroko Ur Konfederazioari. 

Itoitz inguruan bizi diren herritarrak beldur direla azpimarratu du Koordinakundeak. Haien segurtasuna arriskuan dela uste dute taldeko kideek, eta neurriak har ditzatela eskatu diete Espainiako agintariei.Une honetan, Itoizko urtegiko ura 536 metroko mailatik 561ekora igotzen ari da, urtegia betetzeko lanen ondorioz. Berriki hasi dira urtegia berriz betetzen, 536 metroko mailara jaitsi ondoren. Ura gora egiten hasi denean, hain zuzen, lurrikarak areagotu eta burrunbak berriz entzuten hasi direla nabarmendu du Koordinakundeak.Burrunben kopuruak behera egin zuen ura jaisten ari zenean. Baina berriz hasi dira. Herenegun, zazpi burrunba handi entzun zituzten urtegiaren inguruan. Haietako batzuk urtegiko ezker hegaletik oso hurbil entzun zituzten bizilagunek. Urtegiko ezkerreko hegalak behera egiteko arrisku handia du, hainbat adituk erran dutenez. 

Ehunka lurrikara 

Burrunbekin batera lur mugimenduak gertatu dira, Itoizko Koordinakundeak ezagutarazi duenez. Taldeko kideen aburuz, garbia da lurrikarek eta burrunbek urtegia betetzeko lanekin duten harremana. 

Harreman hori nabarmendu dute hainbat adituk beren txostenetan. 2004. urteko uztailean hasi ziren lurrikarak Itoitz inguruan, eta oraindik ez dira eten. Ehunka gertatu dira. Orain arteko handiena iazko irailaren 18an gertatu zen, Lizoainen. 4,6 graduko mugimendua izan zen hura, eta arrakalak eragin zituen herriko eraikinetan. 
